Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Paid trefnu ffanffer (Rhoi i’r tlodion) - Mathew 6: 2-4 

"Felly, pan fyddi’n rhoi arian i'r tlodion, paid trefnu ffanffer er mwyn gwneud yn siŵr fod pawb yn gwybod am y peth. Dyna mae'r rhai sy’n gwneud sioe o’u crefydd yn ei wneud yn y synagogau ac ar y strydoedd. Maen nhw eisiau i bobl eraill eu canmol nhw. Credwch chi fi, dyna’r unig wobr gân nhw! 3 Pan fyddi di'n rhoi arian i'r tlodion, paid gadael i’r llaw chwith wybod beth mae'r llaw dde yn ei wneud. 4 Dylai pob rhodd fod yn gyfrinach. Bydd dy Dad, sy'n gweld pob cyfrinach, yn rhoi dy wobr i ti.”

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu drymped/ffanffer ar y piano/’drum roll’ neu ffrind yn mynd ‘Dah-dah–da!’(Unrhyw beth i wneud sŵn pan dych chi’n gwneud pethau da.)

.....

(Clic ar y ppt i weld llun trymped).

Wythnos diwethaf nes i roi £1 i (enw elusen) ‘Dah-dah–da! Wythnos cyn hynny nes i roi £1 i (elusen arall) ‘Dah-dah–da!’ Wythnos cyn hynny nes i roi £1 i (elusen arall) ‘Dah-dah–da!’ Bob tro mae hi’n ddiwrnod trwyn coch dw i’n rhoi £2 i’r ysgol ‘Dah-dah–da!’  Wythnos nesa dw i’n bwriadu rhoi £1 i (enw elusen) wnewch chi helpu gyda sŵn y ffanffer plîs – dydi o ddim cweit ddigon da. Gwna i ddweud, 

“ Wythnos nesa dw i’n bwriadu rhoi £1 i (enw elusen)”

A wnewch chi i gyd ddweud, “Da iawn ti, ti’n grêt!”

Ymarfer:  “ Wythnos nesa dw i’n bwriadu rhoi £1 i (enw elusen)”

“Da iawn ti, ti’n grêt! (ac eto, nes mae’r ymateb yn frwd!)

Sut ydych chi’n gwybod os dw i’n dweud y gwir ai peidio? Falle mod i’n dweud celwydd. Falle mod i byth yn rhoi arian i helpu neb, ond fy mod i’n leicio sŵn y ffanffer a sŵn pawb yn dweud, “Da iawn ti, ti’n grêt!”

Ydy Duw’n hapus pan dyn ni’n rhoi arian i helpu pobl eraill?

Ydy Duw’n gweld popeth dyn ni’n wneud? 

Ydy Duw’n gwybod os dyn ni’n helpu pobl eraill?

Ydy Duw’n hapus pan mae o’n ein gweld ni’n helpu?

Oes angen sŵn mawr er mwyn i Dduw weld be dyn ni’n wneud?

Mae’r Beibl yn dweud (clic ar y ppt)

Dylai pob rhodd fod yn gyfrinach. Bydd dy Dad, sy'n gweld pob cyfrinach, yn rhoi dy wobr i ti.”

Mae Duw’n gwybod popeth amdanon ni. Fedran ni ddim cuddio dim oddi wrtho – dim byd drwg, a dim byd da chwaith! Pan dyn ni’n gwneud rhywbeth da does dim angen i ni ddweud wrth bawb arall. Os dyn ni’n brolio/bragio dydi hynna ddim yn gwneud Duw’n hapus. Mae Duw’n hapus o’n gweld ni’n rhoi am ein bod ni eisiau rhoi, i’w blesio fo ac nid i gael sylw gan bobl eraill.

Os wyt ti eisiau plesio Duw, ac yn rhoi arian i helpu pobl eraill yn dawel fach, am dy fod ti eisiau gwneud, bydd Duw yn rhoi gwobr i ti! Waw! Mae ein Duw ni yn Dduw arbennig iawn, ac mae o’n ein caru ni lot fawr – felly meddylia pa mor wych fydd y wobr!

(Clic ar y ppt) Cofia felly, paid trefnu ffanfer!

Gweddi

Ein Tad, rwyt ti yn gweld pob peth. Does dim byd yn gyfrinach i ti. Diolch i ti am yrru Iesu Grist i’r byd fel ein bod ni’n gallu cael cyfle i gredu ynddo a chael perthynas iawn â thi. Rwyt ti’n gweld ein calonnau ni o Dduw – helpa ni i lenwi’n calonnau hefo cariad at Iesu a’r awydd i helpu pobl eraill. Amen. 







[image: image1.png]beibl.net



 GJenkins

[image: image1.png]